
318 hitz

Bizitzaren nahasmendua 

Nafarroan, 6.200 lagunek buruko gaitz larria dute; jasotzen duten arretari buruzko kritikak ugariak dira 


EDURNE ELIZONDO - IRUÑEA 

Eztabaida sortu da Nafarroan Gobernuak martxan jarri dituen Errehabilitazio Psikosozialerako Zentroen eskutik. Gizarte Ongizaterako Sailak jarri ditu abian, Buruko Gaitz Larriak dituzten Pertsonak Artatzeko Programaren barruan. Nafarroako Adimen Osasunaren Aldeko Elkarteak (Anasaps) ez ditu begi onez ikusi. Ekimena txalotu du, baina ez zentro horiek antolatzeko eta kudeatzeko modua. Errehabilitazio zentroen inguruko eztabaida zehatzak, dena den, tirabira sakonagoak utzi ditu agerian, Anasapsek ez baitu uste Nafarroan buruko gaitzak dituzten gaixoen behar guztiak beteta daudenik. 

Nafarroan, 6.200 lagunek dute buruko gaitz larriren bat. 2003tik, %7 egin du gora kopuruak. Egoera horrek asko kezkatzen du Isabel Arbonies, Anasaps elkarteko presidentea. Argi du: «Jende askok heriotzari baino beldur handiagoa die buruko gaitzei; hanka bat galdu nahiago dugu, burua galdu baino». Izan ere, erabakitzeko gaitasuna galtzen du buruko gaitz batek jota dagoen pertsonak. Eta horrek ahul bilakatzen du. Horregatik, arreta berezia behar du halako gaixoak. «Batez ere, bere bizitza proiektua berrosatzeko gai izan behar du. Eta, hori lortzeko, babesa behar du; tresnak behar ditu». 

Tresna horiek Administrazioak eman behar dizkio gaixoari, baina hainbat arlotan Administrazioak huts egiten du Nafarroan, Arboniesen hitzetan. Buruko gaitz larriak dituzten gaixoekiko arreta erabat aldatu zen 1986. urtean. Ordura arte, ospitale psikiatrikoa zegoen Iruñean gaixo larrienak artatzeko. Urte horretan, ordea, itxi egin zuten, eta sare berri bat jarri zuen martxan Gobernuak: adimen osasunerako zentroak, errehabilitaziorako klinika eta oso larri dauden gaixoentzako unitateak sortu ziren. 

Esparru soziala 

Sare berria sortzea izan zen lehenengo urratsa, eta bigarrena, buruko gaitzak dituzten gaixoekiko arreta Gizarte Ongizaterako Sailaren esparrura zabaltzea. Gaur egun, hain zuzen ere, Nafarroako Gobernuko Osasun eta Gizarte Ongizaterako sailek eskaintzen dituzte buruko gaitzak dituztenentzako zerbitzuak. Gizarte Ongizaterako Saileko kideek bultzatu dituzte Errehabilitazio Psikosozialerako Zentroak.  

Datua 

17.500 

Hori da Nafarroan 2004an buruko gaitzen bat zuten gaixoen kopurua. Haietatik 6.200 inguruk gaitz larria zuten. 2003tik, %7 egin zuen gora kopuru horrek. 

